Corrie (Cornelia) ten Boom
Achub bywydau Iddewon yn ystod yr Ail Ryfel Byd
 [Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnodd: Byddai’n syniad da i roi llun o Corrie ten Boom ar sleid Ppt. Oherwydd rheolau hawlfraint ni all beibl.net wneud hyn, ond os gwnewch chi hyn at ddefnydd personol ni fyddai’r rheolau’n cael eu torri. Os dych chi’n defnyddio’r llun, yna cofiwch addasu’r paragraff cyntaf.
· Petai chi’n gweld llun o Corrie ten Boom mi fyddech chi’n gweld hen ddynes, gyda gwallt gwyn sy’n edrych yn union fel hen fam-gu (hen-nain). Mae’r lluniau ohoni yn rhoi’r argraff ei bod hi wedi treulio’i bywyd yn eistedd o flaen y tân yn yfed te. Does dim byd pellach o’r gwir!
·  Ganwyd Cornelia, neu Corrie ten Boom yn Amsterdam yn 1892. Erbyn i’r Ail Ryfel Byd gychwyn roedd hi yn ei 40au. Roedd hi a’i theulu yn Gristnogion, ac roedden nhw’n weithgar yn eu cymuned yn helpu pobl oedd mewn angen. 

· Yn ystod yr Ail Ryfel Byd daeth eu tŷ yn le i guddio i Iddewon ac eraill oedd yn ffoi oddi wrth y Gestapo. Roedd penderfynu gwneud hyn yn peryglu bywyd Corrie, ei chwaer Betsie a’u tad, Casper. Ond roedden nhw’n credu fod rhaid i Gristnogion wrthwynebu syniadau Hitler. 
 

· Yn ystod 1943 a 1944, roedd fel arfer tua 6 neu 7 o bobl yn byw yn eu cartref: 4 Iddew a 2 neu 3 aelod o’r ‘resistance’ lleol. Corrie Ten Boom oedd yn arwain y grwpiau lleol oedd yn helpu i ffeindio cartrefi diogel i Iddewon. Trwy'r gweithgareddau hyn achubwyd bywydau tua 800 o Iddewon. Yn anffodus yn Mis Chwefror 1944 bradychwyd y teulu a daeth y Gestapo i’w cartref. Arestiwyd Corrie a’i theulu i gyd.

· Er iddyn nhw chwilio’n ofalus methodd y Gestapo a dod o hyd i’r Iddewon oedd yn cuddio yng nghartref Corrie. Roedd 4 Iddew a 2 aelod o’r ‘resistance’ yn sefyll y dawel tu ôl i wal ffug yn ystafell wely Corrie. 

·  Bu farw Casper ten Boom ar ôl dim ond 10 diwrnod yn y carchar lleol.
Treuliodd Corrie, a Betsie ei chwaer, 10 mis mewn tri carchar gwahanol, cyn cael eu gyrru i wersyll crynhoi Ravensbrück ger Berlin. Gyrrwyd tua cant tri deg o filoedd o wragedd a phlant i Ravensbrück, ac mae arbenigwyr yn amcangyfrif bod can mil ohonyn nhw wedi marw yno.
· Roedd bywyd yn y gwersyll bron yn annioddefol, ond treuliodd Corrie a Betsie eu hamser yn dweud wrth eu cyd-garcharorion am gariad Iesu. Daeth llawer o fenywod/ferched yn Gristnogion yn y lle ofnadwy hwnnw oherwydd Corrie a Betsie. 
· Bu farw Betsie yn Ravensbrück. Bu farw nai Corrie, Christiaan  yn ngwersyll Bergen Belsen. Bu farw brawd Corrie, Willem, yn fuan ar ôl y rhyfel am ei fod wedi dechrau dioddef o’r diciâu neu’r pla gwyn (tuberculosis) tra yn y carchar.

· Daeth Corrie allan o wersyll Ravensbruck yn fyw. Sylweddolodd fod ei bywyd yn rhodd oddi wrth Dduw, a bod angen iddi rannu'r hyn roedd hi a Betsie wedi ei ddysgu yn Ravensbrück, sef: "Nid oes pwll mor ddwfn nad yw cariad Duw yn ddyfnach eto" a "Bydd Duw yn rhoi i ni ddigon o gariad i allu maddau i’n gelynion.”
·  Yn 53 oed, dechreuodd Corrie deithio ar hyd a lled y byd.  Aeth i fwy na 60 o wledydd yn y 33 mlynedd nesaf! Roedd hi'n tystio i gariad Duw ble bynnag roedd hi’n mynd.

· Derbyniodd Corrie lawer o anrhydeddau am ei gwaith. Yn 1968 gofynnodd Amgueddfa yr Holocost yn Jerwsalem i Corrie blannu coeden yn eu Gardd Cyfiawnder, er mwyn anrhydeddu’r bywydau Iddewig roedd hi a’i theulu wedi helpu i’w hachub.

 Yn fwy na dim roedd Corrie yn fenyw/ddynes oedd yn ffyddlon i Dduw. Dydy maddau byth yn hawdd, weithiau rydyn ni’n teimlo ei fod o’n amhosib, ond mae maddeuant yn rhan oll bwysig o’r ffydd Gristnogol. 

· Yn 1947 daeth un o’r milwyr o wersyll  Ravensbrück i gyfarfod Corrie. Doedd hi ddim eisiau maddau iddo, ond gweddïodd y byddai'n gallu gwneud hynny. Dyma eiriau Corrie ar ôl y cyfarfod,

     "Am amser hir roedden ni’n dal dwylo ein gilydd, y milwr a’r carcharor. Nid wyf erioed wedi profi cariad Duw mor gryf ac yn ystod yr amser yna."


· Ar ôl y rhyfel ysgrifennodd  am ei phrofiadau, a phrofiadau  dioddefwyr eraill, a daeth i weld mai’r rhai oedd yn gallu maddau oedd wedi llwyddo i  ailadeiladu eu bywydau orau. Mae angen nerth arbennig i faddau, ond roedd Corrie a’i theulu yn trystio Duw, ac yn credu yn ei realiti. 
Dyma adnodau o lyfr Mathew sy’n esbonio be oedden nhw’n gredu:
Os gwnewch chi faddau i bobl pan maen nhw wedi gwneud cam â chi, bydd eich Tad nefol yn maddau i chi hefyd.  Ond os na wnewch chi faddau i'r bobl sydd wedi gwneud cam â chi, fydd eich Tad ddim yn maddau'ch pechodau chi.
· Rydyn ni i gyd yn gyfarwydd â geiriau Gweddi’r Arglwydd sy’n dechrau fel hyn: Ein Tad, yr hwn wyt yn y nefoedd....
Mae yna frawddeg yn y Weddi sy’n dweud, “A maddau i ni ein dyledion, fel y maddeuwn ninnau i'n dyledwyr.”
Gofyn ydyn ni i Dduw faddau i ni am y pethau drwg rydyn ni’n wneud.  Ond er mwyn derbyn ei faddeuant ef mae’n rhaid i ni faddau i’r bobl sy wedi gwneud pethau drwg i ni. 

Byddai bywydau ni i gyd yn well petaen ni ddim yn dal dig a chario casineb yn ein meddyliau a’n calonnau. Os medrai Corrie faddau i’r bobl laddodd ei theulu, rhaid i ninnau geisio maddau i’r bobl sy’n ein ypsetio ninnau.
Cyd-weddïwn Weddi’r Arglwydd: Ein Tad... 
Neu

Dyma fersiwn fodern beibl.net o Weddi’r Arglwydd [Mathew 6:9-13]

Gweddïwn: 

‘Ein Tad sydd yn y nefoedd, 
dŷn ni eisiau i dy enw di gael ei anrhydeddu. 

Dŷn ni eisiau i ti ddod i deyrnasu, 
ac i'r cwbl sy'n dda yn dy olwg di 
ddigwydd yma ar y ddaear fel mae'n digwydd yn y nefoedd. 

Rho i ni ddigon o fwyd i'n cadw ni'n fyw am heddiw. 
Maddau i ni am bob dyled i ti 
yn union fel yr ydyn ni'n maddau i'r rhai sydd mewn dyled i ni. 

Cadw ni rhag syrthio pan fyddwn ni'n cael ein profi, 
ac achub ni o afael y drwg.’ Amen

